ქართული პრესის მონიტორინგი

18.05.2018

სარჩევი:
- 3 -რეზონანსი


- 3 -17 მაისი, როგორც ეროვნული გახლეჩის დღე (რეზონანსი)


- 4 -ფაშისტები თბილისის ქუჩებში. "ოცნება" ამბობს, რომ ეს სერიოზულად არ უნდა აღვიქვათ (რეზონანსი)


- 5 -ხუხაშვილი: ამ დაძაბულობის დროს პოლიტიკოსებს თავიანთი მიზნები ამოძრავებთ (რეზონანსი)


- 7 -პრეზიდენტის არჩევის წესზე რეფერენდუმის განაცხადი ცესკომ ოფიციალურად დაარეგისტრირა (რეზონანსი)


- 8 -ის, რაც ქართულ არმიას 2008 წლის ომში ყველაზე მეტად აკლდა (რეზონანსი)


- 10 -პარლამენტმა "შეურაცხმყოფელ გადაკიდებაზე" ჯარიმა გაახუთმაგა (რეზონანსი)


- 10 -ყოველ მე-7 ოჯახში, მინიმუმ, 1 ნარკოდამოკიდებული ადამიანია (რეზონანსი)


- 11 -სოფლებში მხოლოდ 900 000 კაცი დარჩება! (რეზონანსი)


- 12 -ნავთობი 80 დოლარს გადასცდა, საქართველოში სიძვირეს და ინფლაციას ელიან (რეზონანსი)


- 12 -უცხო ქვეყნებიდან მიღებული თანხები ისევ უცხოეთში იგზავნება (რეზონანსი)


- 13 -ახალი თაობა


- 13 -„მარგველაშვილი და კვირიკაშვილი პოსტების შენარჩუნებას რუსეთის დახმარებით ცდილობენ“ - ბეჟან ნათელაშვილი: რუსეთი ტერიტორიებს გვახევს, ესენი დახეული ჯინსების აკრძალვას ითხოვენ (ახალი თაობა)


- 14 -რომან გოცირიძე: ხელისუფლება კონსტიტუციას ვერ იცავს (ახალი თაობა)


- 15 -თამარ ჩხეიძე: ბოლოდროინდელი პროცესები მართულია ხელისუფლების მიერ (ახალი თაობა)


- 16 -ლევან ალაფიშვილი: „ქართველობის შენარჩუნება კანონპროექტებით დაუშვებელია“ – „არ შეიძლება ადამიანების ემოციებზე თამაში. ეს შესაძლოა საშიში აღმოჩნდეს“ (ახალი თაობა)


- 18 -მორიგი ცემა-ტყეპა რუსთაველის გამზირზე (ახალი თაობა)




რეზონანსი 
17 მაისი, როგორც ეროვნული გახლეჩის დღე (რეზონანსი) 
ავტ.: ეკატერინე ბასილაია

სტატიის თანახმად, გუშინ, 19 საათზე, ჰომოფობიის წინააღმდეგ აქცია მაინც ჩატარდა, თუმცა, ეს დიდ ძალისხმევად დაუჯდა როგორც პოლიციას, ისე აქციაზე შეკრებილებს,  რადგან ძალიან დიდი იყო აგრესიული ჯგუფების მხრიდან აქციის მონაწილეებზე თავდასხმის მოლოდინი. 

პარალელურად, საპირისპირო აქციაზე პარლამენტის შენობის წინ 17 საათიდან შეკრებილები იყვენ "ქართული მარშის", "ქართული იდეის" წევრები, მრევლი და რამდენიმე სასულიერო პირი და  კანცელარიის წინ შეკრებილ ადამიანებს აგრესიული და ჰომოფობიური შეძახილებით ელოდნენ.

ისინი ცდილობდნენ პოლიციის კორდონის გარღვევასა და კანცელარიამდე მიღწევას. ისმოდა განცხადებები, რომ დაუშვებელია იმ ადამიანების შეკრება, ვინც "ქართულ ტრადიციებს შეურაცხყოფს", "ლგბტ პროპაგანდას ეწევა" და პოლიციას უფლება არ აქვს, დაიცვას ამ თემის წარმომადგენლები. ეს ჯგუფი საკმაოდ აგრესიული იყო ჟურნალისტების მიმართაც, რადგან მიიჩნევენ, რომ მედია "ლგბტ პროპაგანდას უჭერს მხარს".

ამ აქციაზე დეკანოზმა ელიზბარმა არასამთავრობო ორგანიზაციები პროვოკაციაში დაადანაშაულა და მათი დასჯა მოითხოვა.

გუშინდელ აქციას დაკავების გარეშეც არ ჩაუვლია. საღამოს 20 საათისთვის მთავრობის კანცელარიის წინ აქციაზე დააკავეს ერთი ადამიანი, რომელიც პოლიციის კორდონს გაუძვრა და აქციის ერთ-ერთ მონაწილეს ფიზიკური შეურაცხყოფა მიაყენა. ასევე, პარლამენტის წინ შეკრებილი აგრესიული ჯგუფებიდან პოლიციამ 17 საათისთვის დააკავა დაახლოებით 30-მდე ადამიანი ადმინისტრაციული წესით, ხოლო 5-ზე მეტი გამოკითხვაზე დაიბარეს.

სტატიაში ნათქვამია, რომ ამ დაკავებით და გამოკითხვაზე დაბარებით შს სამინისტრო შეეცადა, როგორმე შეესუსტებინა აგრესიული ჯგუფების მუხტი, რადგან სწორედ ამ ლიდერების მხრიდან მოდიოდა ყველაზე აგრესიული განცხადებები, რომ "მამათმავლებს აქციას არ ჩაატარებინებდნენ". 

პოლიტოლოგ სოსო ცისკარიშვილის თქმით, 17 მაისი არის მსოფლიოში ჰომოფობიის საწინააღმდეგო თარიღი, რომელსაც შეუერთდა საქართველოს მოსახლეობის ნაწილი, მაგრამ მიუღებელია ბევრად უფრო დიდი ოდენობის მოქალაქეებისათვის, რასაც კარგად იყენებენ ის ძალები, რომლებისთვისაც დასავლური გზა მიუღებელია და, სამწუხაროდ, 17 მაისი ეროვნული გახლეჩის დღედ გადაიქცა. მისი თქმით, წელს პოლიციამ თავი ძალიან კარგად გაართვა ამ დღეს და ჩვენ დაპირისპირება არ გვინახავს.

"პოლიციის მხრიდან სრულიად დამაჯერებელი ქმედებები იყო და არანაირი პოლიტიკური ძალების წნეხიც არ იყო შესამჩნევი," - ამბობს ცისკარიშვილი.

ფაშისტები თბილისის ქუჩებში. "ოცნება" ამბობს, რომ ეს სერიოზულად არ უნდა აღვიქვათ (რეზონანსი) 

ავტ.: თამარ შუკვანი

სტატიის თანახმად, ბოლო დღეების აქციებისას თბილისში აქტიურად გამოჩნდნენ ულტრამემარჯვენე მოძრაობის წევრები, რომლებიც ღიად ახდენენ ფაშისტური სიმბოლიკის დემონსტრირებას და დაუფარავად აცხადებენ, რომ ფაშისტები არიან. კონკრეტულად საუბარია მოძრაობაზე "საქართველოს ეროვნული ერთობა", რომლის წევრებმაც უკვე მიიპყრეს მედიისა და საზოგადოების ყურადღება.

იურისტმა ლია მუხაშაუვრიამ აღნიშნა, რომ კონსტიტუცია ყველანაირ ძალადობრივ აქტს კრძალავს. მისი თქმით, მსგავსი ორგანიზაციები საქართველოში ჩვეულებრივ უფლებადამცველად არის დარეგისტრირებული. იმ შემთხვევაში კი, თუ მათი წესდება და რეალური ქმედება ერთმანეთს არ ემთხვევა, დასაშვებია ორგანიზაციისთვის რეგისტრაციის გაუქმება.

"რეზონანსთან" საუბრისას იურისტმა ლევან ალაფიშვილმა აღნიშნა, რომ, მართალია, არსებობს გაერთიანების თავისუფლება, მაგრამ იმ შემთხვევაში, თუ ეს გაერთიანება დემოკრატიის ჩარჩოებს გასცდება, სასამართლოს მისი საქმის განხილვა შეუძლია.

"ქართული ოცნების" დეპუტატი ნუკრი ქანთარია კი მიიჩნევს, რომ ასეთი დაჯგუფებები სერიოზულად არ უნდა აღიქმებოდეს. მისი თქმით, მიზეზის მოძებნაა საჭირო, საიდან და როგორ ჩნდებიან ასეთი დაჯგუფებები, მათი სერიოზულად აღქმა და კანონის შემოღება მათ წინააღმდეგ კი საჭიროდ არ მიაჩნია.

"თუ ესა თუ ის ქმედება არ არის დანაშაულებრივი, ამის გამო კანონის მიღება გარკვეული უფლებების შეზღუდვა იქნება. უნდა შევქმნათ ისეთი საფუძვლები, რაც მოემსახურება სხვა მიზნებს. ამას შევუწყოთ ხელი და არა ის, რომ ავკრძალოთ. დარღვევების შემთხვევაში არის სასამართლო, უწყებები, რომლებიც ამ საქმეზე იმუშავებს", - განაცხადა ნუკრი ქანთარიამ.
ხუხაშვილი: ამ დაძაბულობის დროს პოლიტიკოსებს თავიანთი მიზნები ამოძრავებთ (რეზონანსი) 
ავტ.: ია აბულაშვილი

ინტერვიუ გია ხუხაშვილთან 

გია ხუხაშვილი მიიჩნევს, რომ ის, რაც დღეს ქვეყანაში ხდება, დიდ რისკებს შეიცავს, თუმცა, ამაზე არც ერთი მხარე არ ფიქრობს, რადგან ყველა დივიდენდების მიღებაზეა ორიენტირებული - ორგანიზაციები გრანტების მიღებას ცდილობენ, პოლიტიკოსები კი პროცესების სათავისოდ გამოყენებას. ამის მიუხედავად, რესპონდენტის აზრით, დიდი დაძაბულობა არ შეიქმნება. 
ხუხაშვილი არც იმ მოსაზრებას ეთანხმება, თითქოს პროცესები წინასწარ იყო მართული. ამბობს, რომ თავდაპირველად, პროტესტი სპონტანურად გაჩნდა, რაღაც ეტაპის შემდეგ კი გარკვეულმა ძალებმა კრიზისის შექმნა სცადეს, რაც მინისტრის გადადგომით უნდა დასრულებულიყო, თუმცა, ეს მცდელობა ვერ განხორციელდა, რადგან გიორგი გახარიამ კრიზისს თავი ღირსეულად გაართვა. 

გია ხუხაშვილი არ გამორიცხავს, რომ ბოლო დღეებში წამოწეული თემები კვლავ წინ წამოიწიოს და მინისტრის გამარჯვება დააკნინონ, რადგან ძალოვანი უწყების წარმომადგენელს ყველა იმ კითხვაზე მოუწევს პარლამენტში პასუხის გაცემა, რაც მთელი კვირის განმავლობაში,  ქალაქში მომხდარ მოვლენებს უკავშირდება. 

„სამწუხაროა, რომ ამ ქვეყანაში პოლიტიკოსებს არ აინტერესებთ, რა მაღალ რისკებთან არის დაკავშირებული ასეთი გათამაშებული სცენარები. სიტუაცია ნამვილად არ არის მარტივი და შეიძლება ითქვას, რომ მაღალ რისკებსაც უკავშირდება, რასაც ცდას არ დააკლებენ გარკვეული ძალები, რათა სიტუაცია უფრო გართულდეს“, - აცხადებს გია ხუხაშვილი და დასძენს, რომ ამ ეტაპზე მოერიდება სპეკულირებას და იმ პირების დასახელებას, რომლებიც ორი დაპირისპირებული მხარის უკან დგანან. 

პრეზიდენტის არჩევის წესზე რეფერენდუმის განაცხადი ცესკომ ოფიციალურად დაარეგისტრირა (რეზონანსი) 

ავტ.: ია აბულაშვილი

ცენტრალურმა საარჩევნო კომისიამ პრეზიდენტის პირდაპირი წესით არჩევის შესახებ რეფერენდუმის ჩატარების თაობაზე საინიციატივო ჯგუფის განცხადება დაარეგისტრირა. რეფერენდუმის ჩატარების ინიციატორები არიან ზვიად ტომარაძე, სოსო მანჯავიძე, კახაბერ ჭიჭინაძე, მერაბ შათირიშვილი, ირაკლი აბაშიძე, შოთა გლურჯიძე და ნიკოლოზ კიკნაველიძე.

"რეფერენდუმის შესახებ" ორგანული კანონის თანახმად, განცხადების რეგისტრაციიდან 3 თვის ვადაში საინიციატივო ჯგუფმა უნდა შეაგროვოს არანაკლებ 200 000 ამომრჩევლის ხელმოწერა და წარუდგინოს ცესკოს, რომელიც თავის დასკვნას და საინიციატივო ჯგუფის მოთხოვნას 1 თვის ვადაში გადაუგზავნის საქართველოს პრეზიდენტს. რეფერენდუმის დანიშვნა საქართველოს პრეზიდენტმა სარეფერენდუმო მასალების მიღებიდან 30 დღეში უნდა გადაწყვიტოს.

„რეზონანსი“ შეეცადა გაერკვია რას ფიქრობენ აღნიშნულ ინიციატივასთან დაკავშირებით პოლიტიკოსები და ექსპერტები. 

ზაქარია ქუცნაშვილი რეფერენდუმის ჩატარების აუცილებლობას ვერ ხედავს, თუმცა ამბობს, რომ პარლამენტი ვერ ჩაერევა ცესკოს გადაწყვეტილებაში.

ნუკრი ქანთარიას თქმით კი, პრეზიდენტის პირდაპირი წესით არჩევა გაწერილია კონსტიტუციაში. მისი განცხადებით, თუკი რეფერენდუმი ჩატარდება პრეზიდენტის პირდაპირი არჩევის წესზე, მაშინ ასევე უნდა ჩატარდეს კიდევ ერთი რეფერენდუმი საპარლამენტო რესპუბლიკასთან დაკავშირებით. 

უმრავლესობის დეპუტატი ზაზა პაპუაშვილი კი რეფერენდუმის ჩატარებაში ტრაგედიას ვერ ხედავს.

"საინიციატივო ჯგუფის წევრები არიან ის ადამიანები, რომლებიც ყოველთვის აქტიურად იყვნენ ჩართული ქვეყანაში მიმდინარე პოლიტიკურ პროცესებში. მათ უყვართ თავიანთი ქვეყანა და საკუთარი აზრიც აქვთ", - აღნიშნა ზაზა პაპუაშვილმა. 
პოლიტოლოგ სოსო ცისკარიშვილის თქმით, თავად ინიციატივა მისაღებია, თუმცა ფიქრობს, რომ მმართველ გუნდს არათუ რეფერენდუმის, საერთოდ, პრეზიდენტის არჩევის სურვილიც კი არ გააჩნია. მისი აზრით, ხელისუფლების ინტერესში რეფერენდუმის ჩატარება არ შედის. 
სოსო ცისკარიშვილი: „თუ გადავხედავთ საქართველოს კონსტიტუციას, მოყოლებული 2008 წლიდან, 2017-2018 წლების ჩათვლით, ტერმინი "რეფერენდუმი" აღარ არსებობს. ჯერ სააკაშვილმა მოსპო და მიწა მიაყარა, "ოცნებამ" კი დაასამარა და ჩვენს ხალხს აღარ აქვს უფლება, ხელისუფლებას ხმა მიაწვდინოს. მიზეზად კი ასახელებენ, რომ ვიდრე საქართველო არ იქნება ერთიანი, მანამდე ჩვენ არ უნდა ჩავატაროთ რეფერენდუმი, რადგან იგი უნდა იყოს საყოველთაო და ასეთ მოცემულობაში ჩატარებული რეფერენდუმი საყოველთაო ვერ იქნება.

ეს არის სიტყვების თამაში და ხელისუფლებისთვის ფარდა, რომ ვერავინ გაიგოს, ვინ რას აკეთებს. არც ხალხს მიეცეს საშუალება, გააგონოს თავისი ხმა ხელისუფლებას. 10 წელია, დავადუმეთ ჩვენი ხალხი და არც არავინ ინტერესდება მათი მიდგომით“. 
ის, რაც ქართულ არმიას 2008 წლის ომში ყველაზე მეტად აკლდა (რეზონანსი) 

ავტ.: ნინი ქეთელაური

დღეიდან ქართულ-ამერიკული ერთობლივი სწავლების პროგრამა იწყება. ცხრა ქართულ ბატალიონს ამერიკელი ინსტრუქტორები ვაზიანის საბრძოლო მომზადების ცენტრში ახალი პროგრამის ფარგლებში გადაამზადებენ, რაც გულისხმობს საქართველოსთვის ყველაზე რეალური საფრთხის მოგერიებას ანუ სავარაუდო მოწინააღმდეგის ჯავშანტექნიკის განადგურებას შესაძლო საბრძოლო მოქმედებების დაწყების შემთხვევაში.

როგორც ანალიტიკოსები აღნიშნავენ, საუბრია იმ გამოცდილების შეძენაზე, რაც ქართულ არმიას 2008 წლის აგვისტოს ომის დროს დააკლდა.

აღნიშნულ პროგრამას საქართველოს თავდაცვის მინისტრი ლევან იზორია ყველაზე ამბიციურს უწოდებს. მისი თქმით, წვრთნის შედეგად გაიზრდება საქართველოს მზადყოფნა, ნატო-ს სრულუფლებიანი წევრი გახდეს.

სამხედრო-ანალიტიკური ჟურნალის - "არსენალი" მთავარი რედაქტორი ირაკლი ალადაშვილი ამბობს, რომ აღნიშნული წვრთნა ითვალისწინებს საქართველოს თავდაცვისთვის ყველაზე რეალური საფრთხის მოგერიებას, ანუ სავარაუდო მოწინააღმდეგის ჯავშანტექნიკის განადგურებას შესაძლო საბრძოლო მოქმედებების დაწყების შემთხვევაში.

მისი თქმით, ქართულ-ამერიკული სწავლება 2-3 წელს მაინც გაგრძელდება, რადგან საუბარია არმიის ფუნდამენტურ მომზადებაზე.

წვრთნის მნიშვნელობაზე ამახვილებს ყურადღებას ბრიგადის გენერალი ამირან სალუქვაძეც. მისი თქმით, იგი პირდაპირ აისახება შეიარაღებული ძალების საბრძოლო მზადყოფნის დონეზე.
პარლამენტმა "შეურაცხმყოფელ გადაკიდებაზე" ჯარიმა გაახუთმაგა (რეზონანსი) 
ავტ.: ნინი ქეთელაური

გამოცემის ცნობით, წვრილმან ხულიგნობაზე, სამართალდამცავის შეურაცხყოფასა და დაუმორჩილებლობაზე ფულადი ჯარიმები იზრდება. გარდა ამისა, საზოგადოებრივ ადგილებში ლანძღვა-გინება, მოქალაქეებზე შეურაცხმყოფელი გადაკიდება და სხვა ამგვარი მოქმედება, რომელიც საზოგადოებრივ წესრიგს და მოქალაქეთა სიმშვიდეს არღვევს, გამოიწვევს დაჯარიმებას 500-დან 1000 ლარამდე, ნაცვლად 100 ლარისა.

რა შეიძლება ჩაითვალოს მოქალაქეზე "შეურაცხმყოფელ გადაკიდებად"? იურისტი ლია მუხაშავრია ამბობს, რომ ეს სასამართლოს დისკრეციაა და მან იმის მიხედვით უნდა იმსჯელოს, კონკრეტული ქმედება ნებისმიერი მოქალაქისთვის იქნებოდა თუ არა შეურაცხმყოფელი. მუხაშავრია აქვე დასძენს, რომ სავარაუდოდ, არსებობს სანქციების გამკაცრების მოტივი, თუმცა, რამდენად გაამართლებს ეს ინიციატივა პრაქტიკაში, ამ ეტაპზე რთული სათქმელია. 

ყოველ მე-7 ოჯახში, მინიმუმ, 1 ნარკოდამოკიდებული ადამიანია (რეზონანსი) 
ავტ.: თამუნა მუკბანიანი

სტატიის თანახმად, საქართველოში ყოველ მე-7 ოჯახში 1 ნარკოდამოკიდებული ადამიანი ცხოვრობს, ხოლო ყოველ მე-18 ოჯახში, საშუალოდ, ერთი ინტრავენული ნარკომანია. ასეთია უხეში დათვლა ნარკომომხმარებელთა რიცხვისა, რადგან ზუსტი სტატისტიკა არ არსებობს. სპეციალისტები და საზოგადოება სურათს საგანგაშოდ მიიჩნევენ, მით უფრო, რომ პრობლემის გადაჭრის გზები ჯერ კიდევ ბუნდოვანია.
სოფლებში მხოლოდ 900 000 კაცი დარჩება! (რეზონანსი) 

ავტ.: მარი ჩიტაია

სტატიის თანახმად, გაერო ქართული სოფლების დაცარიელებას პროგნოზირებს. როგორც საერთაშორისო ორგანიზაციის ანგარიშიდან ჩანს, 2050 წლისთვის სოფლად მოსახლეობის უმნიშვნელო რაოდენობა - 911 000 კაცი იცხოვრებს, რაც ნიშნავს, რომ მომდევნო 30 წელიწადში სოფლის მოსახლეობა თითქმის განახევრდება. სპეციალისტები პროგნოზს ეთანხმებიან და აღნიშნავენ, რომ მისი შეცვლა მთავრობის მხარდაჭერით, შესაძლებელია, მაგრამ ეს ძალიან რთული პროცესი იქნება.

სოფლის მეურნეობის განვითარების საერთაშორისო ასოციაციის ხელმძღვანელი კობა კობალაძე მიიჩნევს, რომ ხელისუფლებამ გასარწყავების სისტემის გონივრულად მოწყობაზე უნდა იფიქროს, რადგან ამ შემთხვევაში მოსახლეობას მოსავლის აღება ორჯერ ან სამჯერ შეეძლება, რაც სოფლების დაცლას შეაჩერებს. 

ნავთობი 80 დოლარს გადასცდა, საქართველოში სიძვირეს და ინფლაციას ელიან (რეზონანსი) 
ავტ.: თამუნა მუკბანიანი
სტატიის თანახმად, მსოფლიო ბაზარზე 1 ტონა ნედლი ნავთობის ფასმა 80 დოლარს გადააჭარბა, რაც ბოლო 3,5 წლის მაქსიმუმია. გაზრდილია ბენზინის ღირებულებაც, "პლატცის" მიხედვით 1 ტონა 740 დოლარი ღირს, ხოლო დიზელი - 690 დოლარი. შექმნილი მდგომარეობა იძლევა ვარაუდის საფუძველს, რომ საქართველოში 1 ლიტრი "პრემიუმისა" და "სუპერის" ფასი 3 ლარს მიაღწევს. სპეციალისტები ვარაუდობენ, რომ საწვავის ფასის მატება ტრანსპორტის ღირებულების გაზრდასა და სხვადასხვა სახის პროდუქციის ფასის ზრდას გამოიწვევს. 

უცხო ქვეყნებიდან მიღებული თანხები ისევ უცხოეთში იგზავნება (რეზონანსი)

ავტ.: ნათია ლომიძე

გამოცემა წერს, რომ ფულადი გზავნილები ადგილობრივი წარმოების განვითარებას ოდნავადაც არ ხმარდება. სტატისტიკოსი სოსო არჩვაძე "რეზონანსთან" საუბრისას აღნიშნავს, რომ ემიგრანტების მიერ უცხეთიდან გადმოგზავნილი ფული, დაახლოებით 1, 5 მლრდ დოლარი, საქართველოში ადგილობრივი წარმოების ანდა მეურნეობის განვითარებაზე არ იხარჯება, მათი დიდი წილი იმპორტირებული საქონლის შეძენას ხმარდება. საქართველო ამ შემთხვევაში ფულადი გადმორიცხვების ტრანზიტი გამოდის.

ამ მოსაზრებას  ეთანხმება აკადემიკოსი ავთო სილაგაძეც. მისი აზრით, აუცილებელია, ქვეყანამ ადგილობრივი წარმოება განავითაროს, რომ უცხოეთიდან გამოგზავნილი თანხები ისევ ჩვენი ქვეყნის ეკონომიკურ განვითარებას მოხმარდეს.

უცხოეთიდან გადმორიცხული თანხები რომ სხვა ქვეყნის ეკონომიკის მასტიმულირებელია, ამას ადასტურებს პროფესორი პაატა აროშიძეც. იგი ტურიზმზეც ამახვილებს ყურადღებას და აღნიშნავს, რომ თუკი ტურისტს ადგილობრივი წარმოება არ დაახვედრე, გამოდის, რომ სხვა სახელმწიფოების ეკონომიკისთვის ვმუშაობთ და რეკლამას ვუწევთ ჩვენს ქვეყანას.
ახალი თაობა 

„მარგველაშვილი და კვირიკაშვილი პოსტების შენარჩუნებას რუსეთის დახმარებით ცდილობენ“ - ბეჟან ნათელაშვილი: რუსეთი ტერიტორიებს გვახევს, ესენი დახეული ჯინსების აკრძალვას ითხოვენ (ახალი თაობა) 

ავტ.: შორენა მარსაგიშვილი 

ინტერვიუ „ლეიბორისტული პარტიის“ წევრ ბეჟან ნათელაშვილთან 

„ლეიბორისტული პარტიის“ წევრი დარწმუნებულია, რომ ბიძინა ივანიშვილს საქართველოს რუსულ ორბიტაზე დაბრუნება სურს და სწორედ ამით აიხსნება გიორგი კვირიკაშვილისა და გიორგი მარგველაშვილის განცხადებები რუსეთთან დიალოგის შესახებ. ნათელაშვილის თქმით, პრემიერი და პრეზიდენტი ცდილობენ მსგავსი განცხადებებით თავიანთ ბატონს ასიამოვნონ. – „მარგველაშვილისა და კვირიკაშვილის სახეცვლილებას სხვა ახსნაც აქვს. ორივე მათგანს ძალიან უნდა თანამდებობაზე დარჩენა, ამიტომ, ენის მოჩლექით დაიწყეს საუბარი რუსეთზე. ცდილობენ, მოსკოვის დახმარებით შეინარჩუნონ პოსტები“, - აცხადებს ნათელაშვილი. 

ბეჟან ნათელაშვილი სამწუხაროს უწოდებს იმ ფაქტს, რომ ათასობით ადამიანი რუსთაველის გამზირზე ოჯახის სიწმინდის დაცვის მოთხოვნით გამოვიდა, მაშინ, როდესაც უამრავი სოციალური პრობლემა არსებობს და სულ მალე ოჯახის ფიზიკურად გადარჩენის საფრთხე დადგება, რადგან „ქოცები ყველაფერს არიან დაპატრონებულები და ოჯახებს პურის ფული არ გააჩნიათ“. 

მისი თქმით, იმ დროს, როდესაც საქართველო ხეებისა და ოცნებების სასაფლაოდ იქცა, საჰარის უდაბნოს ემსგავსება, რუსეთი კი მიწებს გვახევს, ადამიანები დახეული ჯინსების ჩაცმას არ უნდა აპროტესტებდნენ. 

ბეჟან ნათელაშვილი დარწმუნებულია, რომ რუსთაველზე გამოსული ძალები საკუთარი ინიციატივით არ მოქმედებენ და მათ რუსეთის სახით სპონსორიც ჰყავთ. მისი განცხადებით, პრორუსული ძალების გააქტიურებას ხელს უწყობენ ფსევდოდასავლური ძალებიც, რომლებიც დასავლეთს ჰომოსექსუალიზმთან აიგივებენ და ხალხში ანტიევროპულ განწყობებს აძლიერებენ. 
რომან გოცირიძე: ხელისუფლება კონსტიტუციას ვერ იცავს (ახალი თაობა) 

ავტ.: ნონა ცაბაძე 

ინტერვიუ რომან გოცირიძესთან 

რომან გოცირიძე აცხადებს, რომ ხელისუფლება კონსტიტუციას ვერ იცავს და არ აპატიმრებს იმ შავბნელი ძალების ლიდერებს, რომლებიც პირდაპირ ძალადობის მოწოდებით გამოირჩევიან და აკრძალულ სიმბოლიკას იყენებენ აქციებისას. რომან გოცირიძის თქმით, სამართალდამცველებმა მოძალადეები უნდა დააკავონ და მათი მიზანი მხოლოდ ორი განსხვავებული აქციის მონაწილეების ერთმანეთისგან დაშორება არ უნდა იყოს. 
„ნაციონალური მოძრაობის“ წარმომადგენელი ფიქრობს, რომ ეს შავი რაზმები, აგრესიულობით გამორჩეული ადამიანები ხელისუფლების სატელიტები არიან და მთავრობა მათ ოპოზიციის პროტესტის გასანეიტრალებად იყენებს. მისი თქმით, ასეთ მეთოდებს იყენებს რუსეთის ხელისუფლება ოპოზიციასთან მიმართებით და როგორც ჩანს, ჩვენმა მთავრობამაც წარმატებით გადმოიტანა აღნიშნული მოდელი. 

„დღეს იმით ამაყობს მთავრობა, რომ ტაბურეტკიანებმა თავი არ გაუხეთქეს მეორე მხარეს, ითხოვენ მადლობის თქმას, ნაცვლად იმისა, რომ არასდროს გაბედონ მსგავსმა ადამიანებმა, მსგავსი ქმედება და დაისაჯონ უმკაცრესად“, - აცხადებს გოცირიძე და დასძენს, რომ სწორედ დაუსჯელობის სინდრომმა და ეკლესიის მხრიდან წაქეზებამ განაპირობა აგრესიული ჯგუფების გათავხედება, რომელიც მოქალაქეებს გამოხატვის თავისუფლებას უზღუდავს. 

თამარ ჩხეიძე: ბოლოდროინდელი პროცესები მართულია ხელისუფლების მიერ (ახალი თაობა) 

ავტ.: მარიამ მჭედლიშვილი

ინტერვიუ თამარ ჩხეიძესთან

თამარ ჩხეიძე აცხადებს, რომ გამოხატვის თავისუფლება დაცული უნდა იყოს ყველა მოქალაქის შემთხვევაში. მისი თქმით, არიან აგრესიული, ფიზიკურ ძალადობაზე ორიენტირებული პირები, რომლებიც ხელისუფლების მხრიდან იმართებიან, მაგრამ ამავე დროს არსებობენ ლგბტ პირების უფლებადამცველები, რომლებიც მარგინალებად მოიხსენიებენ ყველას, ვინც აღფრთოვანებული არ არის ჰომოსექსუალიზმით. 

რესპონდენტის აზრით, გარკვეული ძალები ცდილობენ პროცესების ხელოვნურად გამწვავებას და იმის ჩვენებას, რომ საქართველოში უმცირესობები იდევნებიან. 

თამარ ჩხეიძე ხაზს უსვამს, რომ ცნებების აღრევა, დასავლეთის მონსტრად წარმოჩენა, პრობლემების პრიორიტეტების ვერ განსაზღვრა რუსული ნარატივის ნაწილია და დანამდვილებით შეიძლება იმის თქმა, რომ 12-13 მაისის მოვლენები სპონტანურად არ განვითარებულა - ეს ყველაფერი ხელისუფლების შიგნით არსებულ ვითარებას უკავშირდება. 
ლევან ალაფიშვილი: „ქართველობის შენარჩუნება კანონპროექტებით დაუშვებელია“ – „არ შეიძლება ადამიანების ემოციებზე თამაში. ეს შესაძლოა საშიში აღმოჩნდეს“ (ახალი თაობა) 

ავტ.: ნათია ხურცილავა 

ინტერვიუ ლევან ალაფიშვილთან 

ლევან ალაფიშვილი „ახალ თაობასთან“ ინტერვიუში „კულტურის შესახებ“ კანონპროექტს განიხილავს, რომელიც პარლამენტში ეკა ბესელიამა და ლევან გოგიჩაიშვილმა წარადგინეს და რომელსაც ხელოვანები საბჭოთა ცენზურის ამოქმედებას ადარებენ. ალაფიშვილის განცხადებით, ხელისუფლება ამ ტიპის ინიციატივებით ცდილობს წინასაარჩევნო პერიოდში საზოგადოების ყურადღების გადატანას, რაც შესაძლოა ქვეყნისთვის უდიდესი ზიანის მომტანი აღმოჩნდეს. – „ასეთი თემები საზოგადოებას, როგორც იტყვიან, გულს მოფხანს და ორთქლს გამოაშვებინებს, მაგრამ ჩვენი პოლიტიკოსები იმაზე კი არ ფიქრობენ, რომ ეს შეიძლება დემოკრატიისთვის დამაზიანებელი იყოს, ქვეყნის იმიჯის დამაზიანებელი აღმოჩნდეს, ამას არად დაგიდევენ! არ შეიძლება ადამიანების ემოციებზე თამაში. ეს საშიში შეიძლება აღმოჩნდეს, ეროვნულ, ქართულ იდენტობასთან კონკრეტული პოლიტიკური ჯგუფის მიწებება და შემდეგ ასეთი თემებით მანიპულირება, ყოვლად დაუშვებელია. ქართველობის შენარჩუნება თუნდაც მსგავსი პროექტით არათუ მიუღებელია, დაუშვებელია. ეს პროცესი თუ გაგრძელდა, გულწრფელად თუ გეტყვით, საზოგადოებას ის ვერაფერს ავნებს და დამაზიანებელი ვერ იქნება, მაგრამ დამაზიანებელი იქნება თავად პოლიტიკოსებისთვის, რადგან მათ მოუწევთ პასუხისმგელობის აღება იმაზე, რაც შეიძლება ამას მოჰყვეს“, - აცხადებს ალაფიშვილი, რომელიც დასძენს, რომ თუკი ეს კანონპროექტი კანონად იქცევა, მას დიდი პერსპექტივა არ აქვს, რადგან საკონსტიტუციო სასამართლო გააუქმებს. 

ლევან ალაფიშვილი აქვე ხაზს უსვამს, რომ არსებობს საერთაშორისო სამართლის ნორმები, რომლებიც ჩვენს ქვეყანაში ყოველთვის მოქმედებს იმის მიუხედავად, თუ ვინ იქნება ხელისუფლებაში. 
მორიგი ცემა-ტყეპა რუსთაველის გამზირზე (ახალი თაობა) 

ავტ.: შორენა მარსაგიშვილი 

გამოცემა წერს, რომ 17 მაისს რუსთაველის გამზირი ბრძოლის ველს დაემსგავსა და პოლიცია იძულებული გახდა დაკავებების სერია განეხორციელებინა. რუსთაველზე აქციის დროს გია კორკოტაშვილი, გურამ ფალავანდიშვილი, რამაზ გაგნიძე, ლევან ჩაჩუა და გურამ ქართველიშვილი დააკავეს. 
სტატიის თანახმად, 16 მაისს გადაწყდა, რომ „თანასწორობის მოძრაობა“ ჰომოფობიის წინააღმდეგ აქციას არ გამართავდა, სანაცვლოდ კი არც „ქართული მარშის“ შეკრება იქნებოდა, თუმცა, რუსთაველის გამზირზე რამდენიმე მსვლელობა მაინც გაიმართა, მათ შორის ყველაზე შთამბეჭდავი კი ნეონაცისტებისა და საპატრიარქოს ორგანიზებული მსვლელობები იყო. 

ჟურნალისტი წერს, რომ საბოლოოდ, ჰომოფიბიის წინააღმდეგ აქცია მაინც გაიმართა და შეკრებილებს პოლიცია იცავდა, რუსთაველის გამზირზე გამოსულებს კი სასულიერო პირები ამხნევებდნენ. სტატიის ავტორის თქმით, ჰომოფობიის წინააღმდეგ გამოსულებს დანიშნულების ადგილამდე პოლიციის ეკიპაჟები და მარშელების გინება მიაცილებდა. 

